
MAKTABGACHA YOSHDAGI 
BOLALAR IQTIDORINI 
RIVOJLANTIRISHNING 

FAOLIYATLI METODIKASI 
SAMARADORLIGI

Sapayeva Gulnoza Azimboyevna
Buxoro davlat pedagogika instituti mustaqil tadqiqotchisi

13.00.08 – Maktabgacha ta’lim va tarbiya nazariyasi va metodikasi

Annotatsiya: Ushbu maqolada maktabgacha yoshdagi bolalar iqtidorini rivojlantirishning faoliyatli metodikasi va uning 
samaradorligini ta’minlovchi pedagogik shart-sharoitlar yoritilgan. Tadqiqotda bolaning individual qiziqishlari, qobiliyatlari 
va faoliyat jarayonidagi yuqori potensial imkoniyatlarini aniqlash, ularni maqsadli pedagogik qo‘llab-quvvatlash hamda 
rivojlantirish masalalariga alohida e’tibor qaratilgan. Faoliyat jarayonining bolaning tabiiy imkoniyatlarini namoyon etish-
dagi o‘rni asoslanib, iqtidorni rivojlantirishda kuzatish, individual yondashuv, faoliyatni murakkablashtirish va natijalarni 
qayta baholashga asoslangan metodik tizim taklif etilgan. Shuningdek, faoliyatli metodikaning maktabgacha ta’lim tashki-
lotlaridagi rivojlanish markazlari faoliyati bilan uyg‘unligi ochib berilgan.

Kalit so‘zlar: maktabgacha yosh, maktabgacha ta’lim, iqtidor, qobiliyat, faoliyat, faoliyatli metodika, iqtidorni rivojlantirish, 
pedagogik kuzatuv, individual yondashuv, rivojlanish markazlari, yuqori potensial, individual iqtidor profili.
Abstract: This article examines the effectiveness of an activity-based methodology for developing giftedness in pre-
school children and the pedagogical conditions that ensure its effectiveness. Particular attention is paid to identifying 
children’s individual interests, abilities, and potential manifested through various types of activities, as well as to providing 
purposeful pedagogical support for their further development. The study substantiates the role of activity as a natural 
environment for revealing children’s individual potential. A methodological system for developing giftedness is proposed 
based on pedagogical observation, an individualized approach, the gradual increase in task complexity, and repeated 
assessment of developmental dynamics. The article also reveals the relationship between the activity-based method-
ology and the organization of activities in developmental centers of preschool educational organizations.

Key words: preschool age, preschool education, giftedness, abilities, activity, activity-based methodology, giftedness 
development, pedagogical observation, individualized approach, developmental centers, high potential, individual gifted-
ness profile.
Аннотация: В статье рассматривается эффективность деятельностной методики развития одарённости детей 
дошкольного возраста и педагогические условия, обеспечивающие её результативность. Особое внимание уде-
ляется выявлению индивидуальных интересов, способностей и потенциальных возможностей ребёнка, про-
являющихся в процессе различных видов деятельности, их целенаправленной педагогической поддержке и 
последующему развитию. Обоснована роль деятельности как естественной среды проявления индивидуального 
потенциала ребёнка. Предложена методическая система развития одарённости, основанная на педагогическом 
наблюдении, индивидуальном подходе, последовательном усложнении деятельности и повторной оценке дина-
мики развития. Также раскрывается взаимосвязь деятельностной методики с организацией деятельности в раз-
вивающих центрах дошкольных образовательных организаций.

Ключевые слова: дошкольный возраст, дошкольное образование, одарённость, способности, деятельность, 
деятельностная методика, развитие одарённости, педагогическое наблюдение, индивидуальный подход, разви-
вающие центры, высокий потенциал, индивидуальный профиль одарённости.

KIRISH
Maktabgacha yosh davri bolaning keyingi ta’limiy va shaxsiy rivojlanishi uchun muhim poydevor shakl-

lanadigan bosqichlardan biridir. Mazkur davrda bolaning bilishga qiziqishi, mustaqil harakat qilishga intilishi, 
yangi vaziyatlarni o‘rganishi, savol berishi, muammoni turlicha hal etishga urinishi va ijodiy mahsulot yaratishi 
kabi xususiyatlar faol namoyon bo‘ladi. Shu sababli maktabgacha ta’lim jarayonida bolaning faqat mavjud bilim 
va ko‘nikmalarini shakllantirish emas, balki uning individual imkoniyatlari va rivojlanish potensialini o‘z vaqtida 
aniqlash ham muhim pedagogik vazifalardan biri hisoblanadi.

UNESCO va UNICEF tomonidan tayyorlangan 2024-yilgi global hisobotlarda sifatli erta bolalik ta’limi bola-
ning keyingi ta’limiy rivojlanishi uchun mustahkam poydevor yaratishi, dastlabki ta’limiy tajribalar esa uzoq 
muddatli rivojlanish natijalariga ta’sir ko‘rsatishi ta’kidlangan [1].

Maktabgacha yoshdagi iqtidorni aniqlash masalasi esa alohida metodik yondashuvni talab qiladi. 
Chunki bu yoshda bolaning qobiliyatlari hali to‘liq barqarorlashmagan bo‘lib, ular turli faoliyat turlarida turlicha 
namoyon bo‘lishi mumkin. Bola bir vaziyatda yuqori darajada ijodkorlik ko‘rsatishi, boshqa vaziyatda esa nutqiy, 
konstruktiv, matematik-mantiqiy yoki ijtimoiy faoliyatda o‘z imkoniyatlarini namoyon qilishi mumkin. Shu bois 
iqtidorni faqat standart topshiriq yoki bir martalik diagnostik natija orqali baholash bolaning real potensialini 
to‘liq ochib bermasligi mumkin.

2024-yilda e’lon qilingan tadqiqotlarda ham maktabgacha yoshdagi bolalarda iqtidorni aniqlashda bolaning 
yosh xususiyatlari va individual ehtiyojlarini hisobga olish zarurligi qayd etilgan [2]. 2020-yildagi tadqiqotlarda 
esa maktabgacha yoshdagi iqtidor belgilarini aniqlashda testlar bilan bir qatorda o‘yin va faoliyatni kuzatish, 
suhbat, ijodiy mahsulotlarni ekspert baholash hamda ota-ona va pedagog fikrlaridan kompleks foydalanish 
mumkinligi ko‘rsatilgan [3].

Mazkur holat iqtidorni rivojlantirishda faoliyatli yondashuvning metodologik imkoniyatlarini kengaytiradi. 
Faoliyat jarayonida bola tayyor bilimni qabul qiluvchi emas, balki faol subyekt sifatida ishtirok etadi. U muayyan 
vazifani bajarish jarayonida tanlaydi, taqqoslaydi, sinab ko‘radi, xatolarini tuzatadi, yangi yechimlarni izlaydi va 
o‘z tajribasini boshqa vaziyatlarga ko‘chirish imkoniyatiga ega bo‘ladi.

Maktabgacha yoshdagi iqtidorli bolalarni rivojlantirishga yo‘naltirilgan erta aralashuv dasturlari ham mazkur 
fikrni qo‘llab-quvvatlaydi. Jumladan, Karadağ va Yıldız Demirtaş tadqiqotida maktabgacha yoshdagi iqtidorli 
bolalar uchun ishlab chiqilgan ishchi xotirani rivojlantirish dasturi bolaning kognitiv ko‘rsatkichlarini yaxshilashga 
xizmat qilgani aniqlangan [4].

Shu nuqtayi nazardan, faoliyatli metodika bolaning iqtidorini faqat “aniqlash” bilan chegaralanmay, 
aniqlangan potensialni keyingi faoliyat jarayonida izchil rivojlantirishni nazarda tutadi. Bunda pedagog bolaning 
faoliyatini bevosita boshqaruvchi emas, balki rivojlanish uchun sharoit yaratuvchi, kuzatuvchi, yo‘naltiruvchi va 
zarur vaziyatlarda murakkablashtiruvchi fasilitator sifatida namoyon bo‘ladi.

Tadqiqotning dolzarbligi aynan shundan iboratki, maktabgacha yoshdagi bolalar iqtidorini rivojlantirishda 
bolaning real faoliyat jarayonini markazga qo‘yadigan, individual potensialni dinamik ravishda kuzatadigan va 
turli faoliyatlarda qayta namoyon bo‘lishini baholaydigan yaxlit metodik tizimga ehtiyoj mavjud.

MAVZUGA OID ADABIYOTLAR SHARHI
Maktabgacha yoshdagi bolalar iqtidorini o‘rganish masalasi psixologik va pedagogik tadqiqotlarda turli 

nazariy yondashuvlar asosida tadqiq etilgan. Xususan, T. V. Zaver maktabgacha yoshdagi iqtidorli bolalar 
rivojlanishining psixologik-pedagogik omillarini tadqiq etgan [2]. Zamonaviy tadqiqotlarda iqtidor bolaning faqat 
yuqori intellektual natijasi sifatida emas, balki turli faoliyatlarda namoyon bo‘ladigan yuqori potensial, ijodkorlik, 
muammoli vaziyatlarni hal etish, mustaqillik va yangi tajribani o‘zlashtirish imkoniyatlari bilan bog‘liq holda talqin 
qilinmoqda.

Maktabgacha yoshdagi iqtidorni diagnostika qilishda ko‘p mezonli yondashuvning ahamiyati ham ortib 
bormoqda. Faoliyat va o‘yin jarayonidagi kuzatuv bolaning tabiiy xulq-atvori hamda individual qiziqishlarini 
aniqlashga imkon beradi [3]. Bunday yondashuv ayniqsa maktabgacha yosh davrida muhim bo‘lib, chunki bola-
ning imkoniyatlari ko‘pincha maxsus tashkil etilgan test vaziyatidan ko‘ra erkin faoliyat jarayonida yaqqolroq 
namoyon bo‘ladi.

F. Karadağ va V. Yıldız Demirtaş maktabgacha yoshdagi iqtidorli bolalarda ishchi xotirani rivojlantirishga 
qaratilgan erta aralashuv dasturining samaradorligini o‘rgangan [4]. Ularning tadqiqotida iqtidorli bolalarning 
kognitiv rivojlanishini maqsadli pedagogik dasturlar orqali qo‘llab-quvvatlash masalasiga e’tibor qaratilgan.

Zamonaviy tadqiqotlarda loyiha, muammoli vaziyat va tajribaga asoslangan faoliyatlarning maktabgacha 
yoshdagi bolalarning ijodkorligi va muammoli vaziyatlarni hal etish qobiliyatlariga ta’siri ham o‘rganilgan. 
2024-yildagi tadqiqotda loyiha yondashuviga asoslangan tabiiy fanlar ta’limi dasturining maktabgacha yosh-
dagi bolalarning muammoli vaziyatlarni hal etish ko‘nikmalariga ta’siri o‘rganilib, faol, tajribaga asoslangan va 
mustaqil faoliyatlarni o‘z ichiga olgan muhitning ahamiyati ko‘rsatilgan [5].

A. Mambetalina, T. Nurkeshov, A. Satanov, A. Karkulova va E. Nurtazanov iqtidorli hamda motivatsiyaga 
ega ta’lim oluvchilarni rivojlantirish va qo‘llab-quvvatlashga qaratilgan metodik tizimni tadqiq etganlar [6]. Mazkur 
yondashuv iqtidorni rivojlantirishda tizimli metodik qo‘llab-quvvatlashning ahamiyatini ko‘rsatadi.

Biroq mavjud tadqiqotlarning bir qismi muayyan qobiliyat - masalan, ishchi xotira, muammoli vaziyatni hal 
qilish yoki ijodkorlikni rivojlantirishga yo‘naltirilgan. Maktabgacha yoshdagi bolaning turli faoliyatlarda namoyon 
bo‘ladigan potensialini yagona metodik tizim asosida kuzatish, aniqlash, rivojlantirish, murakkablashtirish va 

boshqa faoliyatlarga ko‘chirish mexanizmlarini bir butun tizim sifatida tashkil etish masalasi esa alohida metodik 
yondashuvni talab etadi.

Shu sababli mazkur tadqiqotda faoliyat bolaning iqtidorini aniqlash vositasi sifatida emas, balki aniqlash - 
rivojlantirish - murakkablashtirish - ko‘chirish - qayta baholash jarayonlarini birlashtiruvchi pedagogik mexanizm 
sifatida qaraladi.

TADQIQOT METODOLOGIYASI
Tadqiqotning metodologik asosini faoliyatli yondashuv tashkil etadi. Mazkur yondashuvga ko‘ra, bolaning 

rivojlanishi uning real faoliyati, faoliyat subyekti sifatidagi ishtiroki va faoliyat jarayonida yuzaga keladigan indi-
vidual tajribasi bilan uzviy bog‘liq.

Tadqiqotda faoliyatli-rivojlantiruvchi model ishlab chiqilgan bo‘lib, u uchta o‘zaro bog‘liq komponentdan 
tashkil topadi:

1.	 Maqsadli-metodologik komponent - maktabgacha yoshdagi bolalar iqtidorini faoliyat orqali aniqlash va 
rivojlantirish maqsadi, tamoyillari va metodologik yondashuvlarini belgilaydi.

2.	 Mazmuniy-texnologik komponent - bolaning turli faoliyatlarda ishtirokini tashkil etish, individual 
topshiriqlarni tanlash, faoliyat murakkabligini bosqichma-bosqich oshirish va yangi faoliyat vaziyatlarini 
yaratishni qamrab oladi.

3.	 Diagnostik-natijaviy komponent - bolaning faoliyatdagi o‘zgarishlarini kuzatish, diagnostik mezonlar 
asosida baholash va individual iqtidor profilini aniqlashga xizmat qiladi.

Metodik tizimning markaziy vositasi sifatida “Faoliyat–iqtidor xaritasi” ishlab chiqilgan. Mazkur xaritada 
bolaning qaysi faoliyat turiga qiziqishi, ushbu faoliyatda qanday yuqori potensial belgilarini namoyon qilishi, 
topshiriq murakkabligining oshishiga munosabati va o‘zlashtirilgan tajribani boshqa faoliyatga ko‘chira olish 
imkoniyati qayd etiladi.

Bunda diagnostik jarayon quyidagi mantiq asosida tashkil etiladi: rivojlanish sohasi → faoliyat → kuzati
ladigan yuqori potensial belgisi → individual iqtidor profili.

Faoliyatli metodikaning amaliy mexanizmi esa quyidagi ketma-ketlikni tashkil etadi: individual qiziqish 
→ faoliyatga jalb etilish → yuqori potensial belgisining namoyon bo‘lishi → pedagogik kuzatuv → individual 
topshiriq → faoliyatni murakkablashtirish → yangi faoliyat vaziyati → qayta kuzatish.

Metodikada bolaning rivojlanish dinamikasini baholash uchun quyidagi mezonlar belgilangan:

•	 barqarorlik - qobiliyat yoki iqtidor belgisining turli vaziyatlarda takroran namoyon bo‘lishi;

•	 mustaqillik dinamikasi - bolaning pedagog yordamisiz faoliyatni tashkil etish va davom ettirish darajasi;

•	 murakkablikka tayyorlik - murakkabroq vazifalarni qabul qilish va bajarishga intilish;

•	 faoliyatlararo ko‘chirish - bir faoliyatda shakllangan bilim, usul yoki strategiyani boshqa faoliyat vaziyatida 
qo‘llay olish.

Mazkur mezonlar iqtidorni bir martalik natija asosida emas, balki rivojlanish dinamikasi asosida baholash 
imkonini beradi.

TAHLIL VA NATIJALAR
Tadqiqot doirasida ishlab chiqilgan faoliyatli metodikaning mazmuni maktabgacha ta’lim tashkilotlaridagi 

rivojlanish markazlari faoliyati bilan uyg‘unlashtirildi. Xususan, “Til va nutq” markazi, “Qurish-yasash va mate
matika” markazi, “San’at” markazi, “Syujetli-rolli o‘yin va sahnalashtirish” markazi, “Ilm-fan va tabiat” markazi 
yo‘nalishlaridagi faoliyatlar bolaning turli qobiliyatlarini kuzatish va rivojlantirish uchun tabiiy pedagogik muhit 
sifatida qaraldi.

Faoliyatli metodikada bola uchun yagona “to‘g‘ri” faoliyat yo‘nalishi oldindan belgilanmaydi. Aksincha, uning 
qiziqishi va faoliyatdagi ishtiroki kuzatiladi. Masalan, konstruktorlik faoliyatiga muntazam qiziqish bildiradigan 
bola predmetlarning tuzilishini tez anglash, qismlarni mustaqil birlashtirish, yangi konstruksiyalar yaratish 
yoki mavjud namunani o‘zgartirishga intilishi bilan ajralib turishi mumkin. Bunday belgilar keyingi murakkab-
lashtirilgan topshiriqlar orqali qayta tekshiriladi.

Xuddi shuningdek, “San’at va ijod” markazida bolaning rang, shakl, tasviriy ifoda va original yechimlarga 
qiziqishi kuzatilsa, keyingi bosqichda unga mustaqil ijodiy vazifa taklif etiladi. “Til va nutq” faoliyatida esa hikoya 
tuzish, voqealar o‘rtasidagi sabab-oqibat aloqalarini tushuntirish, yangi so‘zlardan foydalanish yoki o‘z fikrini 
mustaqil ifodalash kabi belgilar qayd etiladi.

Bu jarayonda asosiy e’tibor bolaning tayyor mahsulotiga emas, mahsulotni yaratish jarayonidagi faoliyatiga 
qaratiladi. Chunki bir xil natijaga turli bolalar turlicha yo‘l bilan erishishi mumkin.

Faoliyatni bosqichma-bosqich murakkablashtirish metodikaning muhim tarkibiy qismi hisoblanadi. Dastlab 
bola uchun tanish va qiziqarli topshiriq beriladi. Keyingi bosqichda topshiriq shartlari o‘zgartiriladi, qo‘shimcha 
cheklov yoki muammoli vaziyat kiritiladi. Shundan so‘ng bola o‘zlashtirgan usulini yangi vaziyatda qo‘llashga 
yo‘naltiriladi.

Mazkur jarayon quyidagi formula asosida amalga oshiriladi:
namoyon bo‘lgan iqtidor belgisi → uni yuzaga chiqargan faoliyat → keyingi murakkablik → yangi faoliyat 

vaziyati → qayta kuzatish.
Tadqiqot metodikasida bolaning iqtidorini turli yo‘nalishlarda kuzatish maqsadida “Iqtidor ustaxonasi” 

konsepsiyasidan ham foydalanildi. Unda quyidagi faoliyat profillari ajratildi:

1.	 Kashfiyotchi - kuzatish, tajriba, savol berish va sabab-oqibatni izlashga moyillik;

2.	 Konstruktor - qurish, modellashtirish va predmetlar o‘rtasidagi munosabatlarni anglash;

3.	 Ijodkor - yangi g‘oya, obraz va original mahsulot yaratish;

4.	 Hikoyachi - nutqiy ifoda, hikoya tuzish va voqealarni izchil bayon qilish;

5.	 Sahna - rolli o‘yin, obrazga kirish va ijtimoiy-kommunikativ ifoda;

6.	 Harakat - harakatli faoliyat, koordinatsiya, ritm va jismoniy faol vazifalarga qiziqish.

Mazkur yo‘nalishlar bolaning qat’iy “iqtidor turi”ni belgilash uchun emas, balki uning qaysi faoliyatlarda 
yuqori potensial belgilarini ko‘proq namoyon qilayotganini aniqlash uchun xizmat qiladi.

Metodikaning samaradorligini ta’minlovchi muhim shartlardan biri pedagogning fasilitatorlik pozitsiyasidir. 
Pedagog bolaning har bir faoliyatini bevosita boshqarish o‘rniga, uning mustaqil izlanishi uchun sharoit yaratadi, 
savollar beradi, faoliyatni murakkablashtiradi va bolaning keyingi harakatlarini kuzatadi.

Shunday qilib, faoliyatli metodikada diagnostika va rivojlantirish jarayonlari bir-biridan ajratilmaydi. Kuza-
tish rivojlantirish uchun boshlang‘ich nuqta, rivojlantirish esa keyingi diagnostika uchun yangi ma’lumot manbai 
sifatida qaraladi.

Maktabgacha yoshdagi bolalar iqtidorini rivojlantirishning faoliyatli metodikasi zamonaviy erta ta’limning 
bolaning faol ishtiroki, tajribaga asoslangan o‘rganish va individual rivojlanish imkoniyatlarini qo‘llab-quvvatlash 
tamoyillari bilan uyg‘unlashadi. UNESCOning 2024-yilgi materiallarida ham sifatli erta bolalik ta’limi bolaning 
rivojlanishi uchun mustahkam asos yaratishi va ta’limiy imkoniyatlarning erta bosqichdanoq sifatli tashkil etilishi 
muhimligi qayd etiladi [1].

Tadqiqotda taklif etilgan metodika iqtidorni faqat psixometrik ko‘rsatkichlar asosida aniqlashdan farqli 
ravishda, bolaning tabiiy faoliyatdagi xatti-harakatlarini ham hisobga oladi. Bu jihat maktabgacha yosh davrining 
o‘ziga xosligi bilan izohlanadi. Bola o‘z imkoniyatlarini ko‘pincha erkin o‘yin, ijodiy faoliyat, tajriba, qurish-yasash, 
muloqot va muammoli vaziyatlarda namoyon etadi.

Ilmiy tadqiqotlarda ham iqtidorli maktabgacha yoshdagi bolalar bilan ishlashda erta va maqsadli peda-
gogik qo‘llab-quvvatlash muhimligi ko‘rsatilgan. Jumladan, ishchi xotirani rivojlantirishga yo‘naltirilgan 2022-
yilgi dastur maktabgacha yoshdagi iqtidorli bolalarning kognitiv rivojlanishini qo‘llab-quvvatlash imkoniyatini 
ko‘rsatgan [4].

Bundan tashqari, loyiha va muammoli faoliyatga asoslangan yondashuvlar bolalarda mustaqil izlanish, 
muammoga turli nuqtayi nazardan qarash va o‘z yechimini ishlab chiqish imkoniyatlarini kengaytirishi mumkin. 
2024-yilgi tadqiqotda loyiha yondashuvining maktabgacha yoshdagi bolalarning muammoli vaziyatlarni hal 
etish ko‘nikmalariga ta’siri o‘rganilgan [5].

Mazkur tadqiqotning o‘ziga xos jihati esa turli faoliyat turlarini alohida-alohida rivojlantirish bilan cheklan-
masdan, bolaning bir faoliyatda namoyon qilgan potensialini keyingi faoliyat vaziyatlarida qayta kuzatish va 
baholashga urg‘u berilishidir.

Masalan, “Qurish-yasash va matematika” faoliyatida namoyon bo‘lgan konstruktiv fikrlash, faoliyatidagi 
fazoviy munosabatlarni tushunish, “Ilm-fan va tabiat”dagi modellashtirish yoki “Syujetli-rolli o‘yin va sahnalashti-
rish”dagi vaziyatni tashkil etish bilan bog‘lanishi mumkin. Shunday qilib, alohida faoliyatlarda kuzatilgan belgilar 
bolaning individual iqtidor profilini shakllantirish uchun o‘zaro bog‘lanadi.

Faoliyatlararo ko‘chirish mezoni aynan shu jihatni aniqlash imkonini beradi. Agar bola ma’lum bir faoliyatda 
o‘zlashtirgan usul yoki strategiyani yangi faoliyat sharoitida mustaqil qo‘llay olsa, bu uning rivojlanish dinami-
kasi haqida qo‘shimcha ma’lumot beradi.

Demak, faoliyatli metodikaning samaradorligi faqat bolaning muayyan topshiriqni muvaffaqiyatli bajarishi 
bilan emas, balki uning mustaqil harakatlanishi, yangi vazifani qabul qilishi, faoliyatni murakkablashtirishga 
tayyorligi va o‘z tajribasini yangi vaziyatga ko‘chira olishi bilan belgilanadi.

XULOSA VA TAKLIFLAR
Maktabgacha yoshdagi bolalar iqtidorini rivojlantirishda faoliyatli metodikadan foydalanish bolaning indi-

vidual imkoniyatlarini tabiiy faoliyat sharoitida aniqlash, rivojlantirish va qayta baholash imkonini beradi. Faoliyat 
bolaning potensial imkoniyatlarini namoyon etuvchi tabiiy muhit sifatida qaralganda, pedagog iqtidorni faqat 
tayyor natija orqali emas, balki uning faoliyat jarayonidagi rivojlanish dinamikasi orqali kuzatish imkoniyatiga 
ega bo‘ladi.

Tadqiqot asosida ishlab chiqilgan faoliyatli-rivojlantiruvchi modelning maqsadli-metodologik, mazmu-
niy-texnologik va diagnostik-natijaviy komponentlari o‘zaro uzviy bog‘langan holda tashkil etildi. “Faoliyat–
iqtidor xaritasi” esa bolaning turli faoliyatlarda namoyon bo‘ladigan yuqori potensial belgilarini tizimli qayd etish 
va individual iqtidor profilini shakllantirish vositasi sifatida belgilandi.

Metodik jarayonda barqarorlik, mustaqillik dinamikasi, murakkablikka tayyorlik va faoliyatlararo ko‘chirish 
mezonlaridan foydalanish bolaning iqtidorini dinamik jihatdan baholash imkonini beradi.

Shuningdek, faoliyatli metodikada pedagogning fasilitatorlik pozitsiyasi, rivojlantiruvchi muhitni tashkil 
etish, individual topshiriqlarni tanlash, faoliyatni bosqichma-bosqich murakkablashtirish va qayta kuzatish 
mexanizmlari muhim pedagogik shartlar sifatida namoyon bo‘ladi.

Umuman olganda, maktabgacha yoshdagi bolalar iqtidorini rivojlantirishning faoliyatli metodikasi “aniqlash 
– rivojlantirish – murakkablashtirish – ko‘chirish – qayta kuzatish” sikli asosida tashkil etilganda, bolaning indi-
vidual potensialini izchil qo‘llab-quvvatlash uchun yaxlit metodik imkoniyat yaratadi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

